NOTA MAKLUMAN

KES ADUAN

IKAN MATI DI SUNGAI MUAR, KAMPUNG LONDAH

GEMAS, NEGERI SEMBILAN DARUL KHUSUS

30 MAC 2016 

TUJUAN

Nota Makluman ini adalah untuk memaklumkan hasil siasatan kes ikan mati yang berlaku di Sungai Muar, Kampung Londah, Mukim Gemas, Daerah Tampin, Negeri Sembilan Darul Khusus yang diterima oleh Jabatan Alam Sekitar (JAS), Cawangan Kuala Pilah melalui laman sosial (facebook) pada 30 Mac 2016.

LATARBELAKANG

2.
Maklumat mengenai kejadian ikan mati ini telah dimuatnaik pada 29 Mac 2016ke dalam laman sosial iaitu facebook oleh Encik Ridhwan Rafli yang ditujukan kepada Kelab Pancing Negeri Sembilan. Sejurus menerima maklumat mengenai ikan mati tersebut pada 30 Mac 2016 jam lebih kurang 8.00 pagi, pasukan penyiasat JAS Cawangan Kuala Pilah telah menghubungi pihak Jabatan Perikanan Negeri Sembilan dan Pejabat Perikanan Daerah Tampin bagi memaklumkan kejadian serta mendapatkan kerjasama dalam menjalankan siasatan sebagaimana digariskan dalam Prosedur Tetap Operasi, Penyiasatan Dan Persampelan Kes Aduan Ikan Mati (SOP).

3.
Lokasi kejadian ikan mati ini terletak di Sungai Muar (Long.: 102.64213; Lat.: 2.64213) berhampiran dengan Jambatan Jalan Kampung Londah - Felda Palong, Mukim Gemas, Daerah Tampin. Maklumat awal yang diterima daripada Jabatan Perikanan menyatakan ciri-ciri fizikal ikan yang mati menunjukkan tempoh kematian ikan telah berlaku melebihi 48 jam iaitu pada 27 Mac 2016 yang disyaki berpunca daripada aktiviti menuba.

4.
Pihak Jabatan Perikanan Daerah Tampin memaklumkan ada menemui sisa akar tuba yang ditinggalkan oleh individu yang terlibat di Loji Air Kg. Londah. Walau bagaimanapun, hanya seekor ikan Belida ditemui mati di lokasi tersebut. Manakala di lokasi kedua iaitu Jambatan Kg. Londah - Felda Palong, terdapat ikan-ikan yang telah mati termasuklah spesies Belida, Baung, Kalui, Lampam, Tenggalan, Ketutu, Tilan, Ikan Susur Batang, Udang galah dan pelbagai spesies lagi. Anggaran lokasi kematian ikan adalah di antara 1 km hingga 1.5 km.

PERKARA-PERKARA YANG HENDAK DIMAKLUMKAN

5.
Pemeriksaan awal oleh pegawai penyiasat di lokasi kejadian mendapati air sungai berwarna jernih seperti biasa tanpa kesan minyak atau kekeruhan luar biasa. Tiada kawasan industri atau premis yang boleh menyumbang kepada pencemaran air dalam sekitar 5 km dari lokasi kejadian ikan mati.

6.
Aliran sungai ini berpunca dari Ulu Bendul dan melalui kampung-kampung, termasuklah ladang getah dan kelapa sawit. Semasa siasatan, didapati terdapat ikan mati yang terdampar di lokasi kejadian dan ada yang terapung. Cuaca panas menyebabkan air Sungai Muar cetek dan sebahagian alirannya statik. Sampel air di lokasi kejadian telah diambil oleh pasukan penyiasat JAS Cawangan Kuala Pilah mengikut prosedur yang dinyatakan dalam SOP.

7.
Pemeriksaan in-situ yang dijalankan oleh pasukan penyiasat di lokasi persampelan air sungai mendapati nilai pH adalah agak neutral iaitu dengan bacaan 8.94, manakala bacaan Dissolved Oxygen (DO) pula adalah 6.75 mg/l.

8.
Pasukan penyiasat juga menyusur aliran sungai sejauh 5km ke hulu sungai bagi mengenalpasti kemungkinan lain yang boleh menjadi penyebab ikan mati. Pasukan mendapati tiada industri berefluen sepanjang laluan tersebut. 

TINDAKAN-TINDAKAN  JABATAN ALAM SEKITAR NEGERI SEMBILAN (CAWANGAN KUALA PILAH)

9.
Mengambil sampel air sungai untuk diserahkan kepada pihak Jabatan Kimia Malaysia Negeri Melaka, bagi tujuan menjalankan analisis kimia untuk mengesan sebarang abnormaliti terhadap parameter yang berkaitan.  

10.
Mengemukakan makluman kepada Jabatan Perikanan Negeri Sembilan dan Jabatan Perikanan Daerah Tampin mengenai siasatan pihak JAS walaupun Jabatan berkenaan telah mengenalpasti dan memberikan input mengenai punca ikan mati di lokasi aduan iaitu disebabkan oleh aktiviti menuba yang dilakukan oleh penduduk setempat dan sekitarnya.

PENUTUP
Dipohon mengambil maklum mengenai hasil siasatan dan tindakan pihak Jabatan Alam Sekitar Negeri Sembilan (Cawangan Kuala Pilah) mengenai kes ikan mati yang berlaku di Sungai Muar, Kampung Londah, Mukim Gemas, Daerah Tampin, Negeri Sembilan Darul Khusus yang diterima melalui laman sosial (facebook) pada 30 Mac 2016.

Jabatan Alam Sekitar Negeri Sembilan (Cawangan Kuala Pilah)

31 Mac 2016

LAMPIRAN 1

a)
Maklumat dari media sosial 

b)   Gambar lokasi ikan mati 

c)  Gambar Sisa Tuba 

niat dinati nk mancing esok.. harini_usha2 diu port._hampehhhh.___ikan

dah terapung.. belida 5kg pun naik skl bapak2 baung 2-3kg penuh atas
air, siapalah punya kefja.. jambatan dari palong or pasir besar menuju ke
kg londah....bommmmmm

— at @ Kg Londah Gemas.

d)                Gambar Ikan Mati

                Lokasi 1 : Loji Air Kg Londah

                   Lokasi 2 : Jambatan Jalan Kg Londah - Felda Palong

